
2 Pita

Pita'a Yisasi'ae lo'’kano uneno humnea ve'ka
Yisasi ke ne'afea anaka'aipati ve'kamo'a

henaka'a kosufa leteno mai'neno mani 2 Pita
avo kamale'ne.

1 Nakaeya Saimoni Pitana Yisasi Kalaisi ke
ne'afukeno ali'ya'ale hunate'nikena akaeya
ali'va ve'ka maimena mani avo kana
lahapa'nepauve. Anumaya Koti'ae laku

lame alino katimea ve'ka Yisasi Kalaisi'ae
alakepa hu'ana mai'na'a yateti ana'kaeyafe

afita laipafi male'nona yana lami'aketa
lapa'kaeya'ae lakaeya'ae mako'ke akufa kava

huta lame atiti nehunanake'nae avo kamna
nelapamoe. 2 Meni lapakaeya Anumaya

Koti'ae Anumayati Yisasi'aefe kanale'ya hutapa
lapa'kesa afimayamaki mako'ae ne'afisakeno
Anumayamo'a lapaipa falu lahapaisea ya'ae
Anumayamo vaya alino kayone hu ya'a'ae nesu
yate lapamise.

Anumaya Koti'a lakaeya Akaeya vaya'a
maisuna yafe hapali male'ne.

3 Anumaya Koti'a ano hale lo'kiya ya'a'ae
kanale ya huno alakepa au'ava lo'kiya'aleti
akaeyateka visuna yafe ke hu'niketa akaeyafe
afinona yafe lo'kiya'aleti akola maike maike

hisuna lavamu'ae akai'a haisea au'ava kava
hisuna lo'kiya'ae mi'ko ako lami'ne. 4 Lami'nea

lo'kiyaleti a'ke'ainaka huno lo'kiya vai male'nea
ke “Lusi kanale'nale ya lapamikoe.” huno

lo'’kiya vaiteno ani ya ako lami'niketa ani
huno lo'kiya vai male'nea keleti lapa’kaeya ma
mopale vaya'moki ake'a hapa'ye hu'naya yamo'a
kasalino haviya hu'nea yana ako ataletapa la-
paune hakeno Anumaya Koti'a akola maike
maike hisaya lapavamu'ae akai'a au'ava ya'ae
ako lapami'ne.

5 Lapami'nea yafe Yisasife afitapa lapaipafi
male'naya ya hane'niseana lapayamufa valetapa
kanale au'ava kava'ake heo. Kanale au'ava ya
hane'niseana Anumaya Kotife afitapa alakepa
hutapa afeo. ¢ Afi'nisayana lapaipa lapa'kesale
yakaitapa lo'kiya vaiyo. Lapaipa lapa'kesale
yakaitapa lo'kiya vai'nisayana kana ya va'yi
hiseana lo'kiya vaitapa maiyo. Lo'kiya vaitapa
mainisayana Anumaya Koti'a haisea au'ava kava
heo. 7 Anumaya Koti'a haisea au'ava kava'ake
nehisayana nepu lapasaki lapaipa apameo. La-
paipa apamisayana lahapau lapayamopafati la-
hapaino.

8 Ani lahapapai'noa au'ava kava nehisakeno
ala hiseana lapa'kaeya Yisasi Kalaisife afimaya
yatapimo'a afa ya'kana ohukea'maki alaka ano

helafike. =~ 9 Alaka ano helafikea'maki mako
vaya'moki ani akufa kava'api o'male'niseana

afaki'ale hane'nea ya no'ake'a apaulaka apo
kamea vayakana nehu'a Anumaya Koti'a
hao'otake ya'api ano kalo patale'nea yafe ako
apake'kanimae. 19 Ani yafe nepu nasakitapa
Anumaya Koti'a lapa'kaeyafe ako ke hu'ne
“Nakaini anaka maikae.” huno hapali
male'nea yafe lapa'’kaeya lapayamufa valetapa
lahapapai'noa au'ava kava atafa hulisayana

lapa'kaeya ani akufa kava hisayana akai'a anaka
alakepa'a mai'netapa la'’ka'ka o'atikae. 11 La'ka'ka
o'atikaya'maki ani au'ava kava hisayana lakaeya
laku lame alino katinmea ve'ka Anumayati Yisasi
Kalaisi'a akola kava yakaisea kumate haitapa
falesaya kipana ya'ki'nisiketapa haitapa falekae.

12 Mi'ko afina lapaipa lapakesa ali'na

ha'kalo hisoa nakesa ne'afope. = Lamake ani
lamake'ake ke lahapapai'naketapa lapa'kaeya

ako afitetapa kanale'ya hutapa a'’kame male'nae.
13 Akame male'nayamaki nakaeya nakesa
afoana lapaipa lapakesa alima hakalo hisoa
kavana kanale ya hane'neanake'na mi'ko afina

ofalinma navamu hane'nisikena mai'nisoa'ae
mako'ae lapa'kesa alima hao hisoa yafe

lahapapaikoe. 14 Lahapapaikoa'maki nakaeya
aise kana maite'na ako falisoa yafe ako afi'noe.
Anumayati Yisasi Kalaisi'a ani ke ako nahapai'ne.
15 Nahapai'neanake'na fali'nisuketapa “Ina kava
huno lahapai'me.” hutapa ani ke henaka'a
lapa'’kesa afisaya vyafe nayamufa vale'na
lahapanepauve.

Kalaisina ano hale himamu lo'kiya ya'a
lakaeya ake'none.

16 TLakaeya Yisasi Kalaisi'a himamu lo'kiya
ya'ae esea avake'a lahapapaunaketapa ako
afi'mae. Lahapapai'nona ke haviku ke lakesafati
fole ai'mea ke lahapa'opaimona'maki ano hale
himamu ya'a laulakafati ake'nona yafe lahapa-
pai'none. 17 He Afo'amo'a Anumaya Koti'a ano
hale lo'kiya ya'a’ae maineno Yisasi aki alino
asaka nehuno ano hale lo'kiya ya'a ami'nea

afina Yisasife inake huno hapai'ne “Mani
ve'ka nakaeya nahau nayamopafati ne'nahaiya
mafa'nekena akaeyafe lusiya hu'na amuse'a
nehoe.” hu'neane. 18 Lakaeya Yisasi'ae Anu-
maya Koti avimate mai'neta ko'’kunapakati ake

ai'niketa afinone. .
19 Afi'monanaketa lakaeya Anumaya Koti aune

vaya'ai ke afiteta laipafi male'nona avamete
lapa'kaeya'ae atafa heo. Ani apaune vaya'ai
kemo'a hani kimnea yapi kani'kana huno ano
hale'ne. Ani yafe ani ke afitapa alakepa hutapa
lapa'kesa afifi hutapa mainisakeno ko alino
halekeno natepi ko'kunate nehanea sanafi'ae
huno mako aki'a Yisasi'a hane'neanakeno
lapa'kaeya lapaipafi va'yi hukeanaki lapa'kaeya
ani yafe afitapa alakepa hutapa afeo.
20-21 Hokotetapa ma yafe afeo. Ake'ainaka
mako ve'kamo'a akai'a aipa akesafati aune
laka nehuno Anumaya Koti avopi o'’kanea'maki
Anumaya Koti Fate Akufa Avamu'amo'a akae
aipafi eno mai'nikeno Anumaya Koti'a hapaiya
ke hapapainea yafe ani Anumaya Koti avopi
hane'nea apaune laka hunaya ke vaya'moki
apa'kai'api apaipa apa'kesafati hu'a fole o'ai'nae.

2

Apa’ke'atike apaune vaya'moki havi kava ne-

hae.
1 Anumaya Koti aune vaya mai'naya'maki

apa'ke'atike apaune vaya'moki vaya'ai folakapi
va'yi hu'naya kava hu'a meni lapa'kaeya folakapi
apa'ke'atike vaya heti'a maikae. Heti'a mai'ne'a
vaya ali'a apaya nehu'a fala'ki'a vaya ali'a haviya

hisaya apa'ke'atike ke hukae. Nehu'a apaku
apame alino katikefe miya faipate'nea Anu-
maya'api apa'’kame'ya amite'a apa'kai'api apa'ku
apame ali'a haviya hukae. 2 Apa'kaeya apa'kufa
apa'ke'a hapa'ye nehu'a kumai helitata kava
nehayanake'a mi'ko vaya'moki ani kava akete'a
akame ne'malaya yafe vaya'moki lamake'ake
ke hu'a haviya hukae. 3 Ani apa'ke'atike
ke ali'a apaya nehaya vaya'moki mone'ke ne-
hapaisike'a apa'ke'atike hu'naya keleti moni-
tapi lahapafalekaya'maki Anumaya Koti'a kake
hupateteno apa'kafu kisea ya apamisea ya

a'ke'ainaka ako ahno avatati humale'neno au
o'kaleno akeno mai'ne.

4 Ko'ku'napi kayo kayo vaya'moki a'ke'ainaka
hao'otake kava hakeno Anumaya Koti'a
apa'’kekeno o'apataleneamaki hani yapi
hupateke'a meni lusi hani kinea Kkelifi
mai'ne'a kake hupatesea yafe akeva mai'nae.
5 Ake'ainaka mai'naya vaya'moki Anumaya
Kotina apa'kame'ya amitakeno Anumaya Koti'a
apa'kaina apa'kekeno o'apatalenea'maki lusi li
he ya apamike'a ani vaya'moki mi'ko ya’api’ae
ano apati ka'nea'maki Noa'a “Alakepa au'ava

kava'ake heo.” huno fole ai'nea ve'ka mai'nikeno
Anumaya Koti'a ani ve'ka'ae naya mako kaya

hano huteno naya mako Kkayati aole alea
anaka'ae (7anaka'ae) apa'kufa alino kati'ne.
6 Anumaya Koti'a Sotomu'ae Komola'ae kake
hupateteno ani aole ala kumatala ata kano

asakalitekeno lanefa ake hane'ne. Ani ala
kumatalate mai'naya vaya 'moki hao'otake

kava hu'naya yafe miya'api ako ali'naya'maki

henaka'a mi'ko Anumaya Kotina apa'kame'ya
aminisaya vaya'aina a'ke'ainaka Anumaya Koti'a
kake hupate'nea yafe afite'a henaka apa'kaeya
kake hupatesea yafe apa'kesa afisae.

7 Ani kumate miko vaya'moki apakufa
ake'a hapa'ye nehu'a kumai helitata nehakeno
Loti'a alakepa kava huno ne'maiya ve'kamo'a
nehaya kava'api ne'akekeno aipamo'a kana'ake
nehikeno Anumaya Koti'a Loti akufa alino
katine. ® Ani alakepa kava nehea ve'kamo'a ani
vaya'ai folakapi maineno apa'kaeya hao'otake
kava nehaya kava ne'akeno ke haya ke ne'afino
Anumaya Koti ke ali'a atakaya ya ne'akeno
alakepa aipa'ae ve'ka mai'nea yafe mi'ko afina
aipamo'a lusi akafu ne'kikeno Anumaya Koti'a

Loti akufa alino katine. 9 A'’ke'ainaka Loti akufa
alino kati'mea ke lakaeya ako afi'monamaki

meni kana Anumaya Koti ke a'’kame ne'malaya
vaya'aite kana hapaisea ya va'yi nehiseana
Anumayamo'a ani kana yapati apa'kufa alino
katikea'maki hao'otake kava nehaya vaya
ako apaketeno apa'kufa apa'kafu ne'kea ya
ne'apameanakeno ala kake hupatesea yafe
Anumaya Koti'a apa'’keva mai'ne. 10 Apa'keva
mainike'a ani vaya'moki apa'kufa ake'a hapa'ye
nehu'a kumai nehaya ya'apimo'a honi'ya'ake
hapaunike'a Anumayae “Afa ve'ka mai'ne.”
nehu'a lusi vekano'kano nehayanake'a lusi
apa'kufa apa'kafu kisea ya alikae.

Ani apa'ke'atike ke ali'a apaya nehaya
vaya'moki apa'kai'api apa'kufa ali'a haite'a
ko'kunapi kayo kayo vaya'aife koli ohu'a
hu'a haviya hune'apate'a kamuke hapau'nae.

11 Kamuke hapau'nayamaki ani ko'kunapi
kayo kayo vayamoki ani apa'ke'atike
ke nehaya vaya'ai lo'kiya ako apakase'a
lo'kiya'api'ae mai'naya'maki Anumayamo
aulakale apa'ke'atike ke nehaya vaya kake
hune'apate’'a kamuke ohapaukae.

12 Kamuke ohapaukaya'maki ani apa'ke'atike
ke ali'a apaya nehaya vaya'moki yaka kafamoki
nehaya kava hu'a apaipa apakesa o'male
vaya apa'kufa ake'a hapa'ye hu kava'ake ne-
haya vaya'moki hapaesake'a falisaya yafe ma
mopale mai'ne'a ake'a alakepa ohu'naya yafe
hu'a haviya nehu'a kamuke hapaumnaya'maki
apa'kai'api hu'naya kava'mo'a hapaesike'a fa-
likae. 13 Hao'otake kava nehayanake'a anona'a
mako vaya'moki apakaeya ali'a haviya hu-
patekae. Yake feluka ali'a atalu hu'ne'a
apa'’kufa ake'a hapa'ye hu kava nehu'a atu

li ne'ne'a hakifali ke nehatake'a “Kanale kava
nehune.” hu'a amuse nehu'a lapa'kaeya fo-

lakapi e'a ne'ya ne'naya vaya'moki apa'kufamo'a
kanomana ne'aiya vaya'’kana vaya mai'ne'a la-
pavuya hisea kava nehae.

14 Mi'ko afina a'nele'ke apaulakamo'a vike'a
kumai hesaya apa'kesa afite'a hao'otake kava
nehaya kava'api o'atalesaya ya nehae. Yisasife
afi'a apaipafi male'naya'maki lo'kiya o'vai'naya
vaya'aife inake hae “Hao'otake kava heo.” hu'a
apavayu nehae. Alu ve'kamo yate ake'a
hapa'ye nehu'a alisaya yafe apa'kesa afifi ne-
hae. Ani kava nehaya vayana Anumaya Koti'a
alino haviya hupatekaiye. 15 Ani kava nehaya
vaya'moki alakepa ka apa'’kame'ya amite'a anek-

inaki hu'a mainae. Peo mafane Pelamu Kka
aiya'’ka ne'vaiye. Pelamu'a “Hao'otake kava

nehoa yafe miya alisoe.” huno lusiya huno
nehaiya ve'kae. 16 Pelamu'a hao'otake kava
hu'nea yafe mako hosi afukana afu to'’kimo'a ake
no'aiya afukeno vaya'’kana huno ani aune ve'ka
Pelamuna ke ne'ama’kino anekinaki kava nehea
ka maleno a'kanite'ne.

17 Ani apa'ke'atike'ake ke ali'a apaya nehaya
vaya'moki li lane'nea kelimo hea kava hu'a
mainae. Ala yasimo'a hiya alino ne'atalea
hiya'’kana hu'nae. Ina kava nehaya'maki
Anumaya Koti'a hani ki'nea kumapi hupatesea
yafe ako alino avatati humale'ne. 18 Ani
vayamoki apakufa ali'a haisaya ke'ae
apa'ke'atike'ake ke'ae nehu'a Yisasife afi'a
apaipafi malete'a menito hao'otake kava'api
atalenaya vaya apavayu nehu'a hapaisifi
ke nehu'a inake nehae “Lapakufa aketapa
lahapa'ye nehutapa kumai helitata heo.” nehu'a
apavayu hu'a havi kapi ne'apatae. 19 Ani
apa'ke'atike'ake ke ali'a apaya nehaya vaya'moki
inake nehae “Mi'ko lahapapaisaya kavana afa'a
heo.” hu'a nehayamaki apa'kaeya hao'otake
kava ako hunaya kava'api atalesaya apa'kesa
ne'afea'maki apa'kufamo'a haka hapaiya yafe
o'atale'nakeno ani ya'mo'a nofi kipate'nea yafe
ete'a ani hao'otake kava nehae. 20 Nehaya'maki
mako vaya'moki Yisasi Kalaisife laku lame ako
alino kati'nea ve'kae hu'a apa'kesa afi'a alakepa
hu'naya yafe ma mopale kasalino haviya hisea
hao'otake ya ako atale'nayanake'a ete'a mako'ae
ani hao'otake kava hisayana ani ya'mo'a nofi

hupatesike'a ani hao'otake kava'ake hukae.
Hokote'a ani hao'otake kava nehu'a haviya
hu'a mai'nayanake'a henaka'a ani hao'otake
kava hisayana mako'ae lusi haviya hukae.
21 Haviya hukaya'maki Anumaya Koti'a alakepa
kava hu'nea yana o'afinininana afa'a kanale
hinina'maki Anumaya Koti ke'a afite'a ete'a
ani ke apa'kame'ya amisayana lusi hao'otake
kava hukae. 22 Apa'kaeyate ani ya va'yi hisea
yafe Anumaya Koti avopi inake hu'a lamake
kamale'nayane

“Kalamo'a muvaliteno eteno nene. Afumo'a
li falenea'maki eteno hapafi kasepu

ne'aiye.” hu'a kanayane.

3

Lamake Yisasi'a eteno ekaiye.

1 Ne'nahaiya vaya'nimokitapa anile mako
avoni meni kana nelapamoe. Ake'ainaka ka-
male'noa avo'ae meni nelapamoa avo'mo'ae la-
paipa alino auna nehesiketapa alakepa lapa'kesa
afisaya yafe lapa'kesa alino hao hisea yafe avo
kana nelapamoe. 2 Anumaya Koti apaune
vaya'moki henaka va'yi hisea yafe apaune
laka hunmaya ke'ae laku lame alino katinea
Anumayatimo avayafati laumomo male'nea ke
fole aimea ke akaeya ke ne'afikeno ali'ya'ale
hupate'nea vaya'moki lahapapaiketapa afi'naya
ke'ae lapa'kesa afitapa hao hisaya yafe avo ka'na
nelapamoe.

34 Hokote yana lapa'’kaeya mani ke afitapa
haleo. Mi'ko mopale ya hano hisea kana au-
pasi nehisike'a mako vaya'moki Yisasi'a esea
yafe hu'a haviya hune'ate'a apa'kai'api apa'kufa
ake'a hapa'ye hu yatekake a'kame ne'male'a

inake hu'a hukae “Yisasi'a etema ekauve huno
hu'nife? Eteno no'meana hanate mai'ne?
Anumaya Koti'a aepa heno mopa alo hu'nea

afina lototimoki maime ne'e'a fali'maya akufa

avamete meni ani akufa avamete mai'nona'maki
mi'ko yana ani avamete'’ke mainone.” hu'a

hukae. 356 Hukaya'maki hae afina Anumaya

Koti'a hu'nea keleti ko'ku'na fole ainikeno li'mo
folakapati mopa va'yi hu'nikeno li'mo'a ani

mopale lusi li heteno mopa ano ati'kaekeno
mi'ko ya fanane hu'nea yafe apakesa afi'a
alakepa hisaya apa'kesa no'afe. 7 No'afea'maki
ani Anumaya Koti ke'amo'ke meni hane'nea
ko'ku'na'ae mopa'ae “Afa'a mai'ao.” hike'ana
maina'anakeno atamo leno anasakalisea yafe
akeva mai'na'ae. Anumaya Koti'a ala kake
hupatesea kanae akeva mai'na'anakeno ani afina
Anumaya Koti'a hao'otake kava nehaya vaya
kake hupatesike'a akola hani kumapi ata leke
leke nehea atafi ukae.

8 Ne'nahaiya vaya'nimokitapa mani ke lapa'ke
o'kanino. Anumayatimo'a ina kava huno akesa
ne'afe “Mako'ke afina'mo'a vani tauseni (1000)
kafu'’kana nehe huno akesa ne'afe. Ani vani
tauseni kafumo'a (1000 kafu) mako'ke afina'kana
hu'ne.” huno akesa ne'afe. 9 Ani akufa akesa
ne'afiketa lakaeya inake huta nehune “Anumay-
atimo'a vaya'moki nehaya kava huno vase huno

lo'’kiya vai male'nea ke akesa ne'afino ali'ya

no'ale.” huta nehuna'maki akaeya lakaeyafe
akesa ne'afino “Mako ve'ka hani yapi ata leke
leke nehea atafi o'vise. Mi'ko'amokitapa lapaipa
aitapa yahae hisae.” nehuno lapa'keva mai'ne.

Mopa'ae ko'ku'na'ae leno hano huke.
10 Lapakeva mai'nea'maki Anumayatimo'a
ekefena kumaya ve'ka ne'ea kava huno ekaiye.

Ani esea afina ko'’ku'na'mo'a ala ake aiteno hano
hinakeno atamo'a yake'ae mi'ko sanafi'yaka'ae

leno hano huteno mi'ko mopale alo humalakeno
hane'nea ya'ae mopa'ae atamo'a leno hano
huke. 11 Mi'ko yana hano huke hutapa afi'naya
yafe lapa'kaeya meni hana au'ava kava hutapa
maikae? Ka utetapa hisayateka hao'otake kava
ohutapa fate akufa vaya mai'netapa Anumaya
Koti au'ava kava'ake a'’kame maleo. 12 Anumaya
Koti'a kake hulapatesea kanae akeva mai'netapa
makale va'yi hisea yafe vayatapimoki apa'kesa
alisake'a Anumayamofe afisae. Aniya va'yi hisea
afina ko'’ku'na ata leno hano hisikeno yake'ae
mi'ko sanafi'yaka'ae leno vali vali hinakeno
li'kana huke. 13 Ina kava hukea'maki Anumaya
Koti'a ako huno lo'kiya vai male'nea kemo'a
inake huno huneane “Ko'ku'na'ae mopa'ae leno
hano hutesike'na saufa ko'ku'na'ae mopa'ae alo
hisuke'a alakepa apaipa apa'kesa'ae vaya'ake ani
kumate maikae.” hu'neanaketa ani yafe akeva
maisune.

Lakufale yakai'neta Yisasife akeva maisune.
14 Ne'nahaiya vaya'nimokitapa lapa'kaeya “Ani
yafe akeva mai'none.” hisutapaena lapayamufa
ne'valetapa hao'otake kava ohutapa lapaipamo'a

falu lahapaisea ya hutapa mai'nisakeno henaka'a
Anumayamo'a eno lapa'kese. 15 Anumayatimo'a
laku lame alino katisea yafe vase huno lakeva
mai'nea yafe lapa'kesa afifi hutapa maiyo.
Anumaya Koti'a nelahaiya lakanatimo Polona
akenopafi hale'nea ya ami'nikeno nakaeya
avo kamnoa kava huno ani yafe avo ka-
male'ne. 16 Ani ke Yisasi'a eteno esea yafe
Polo'a mi'ko avopi kamale'nea ke ako kano
lahapa'nepaiye. = Mako avo'afi afita alakepa
huta o'afi'nona ke hane'nike'a ke afi'a alakepa
ohu'naya vaya'moki'ae kasuke'ake ke ne'afi'a
layo laya nehaya vaya'ae ani kamale'nea ke ohu'a
ne'atale'a fate ke nehu'a mi'ko Anumaya Koti
avopl kamalenaya ke haviya hu'a ai'a yahae
nehae. Ani kava nehaya yafe akola hani yapi ata

leke leke nehea atafi u'a maikae. )
17 Ne'nahaiya vaya'nimokitapa henaka va'yi

hisea yafe ako afi'naya yafe maitapa halove heo.
Haviku kasuke'ake ke nehu'a ke male malenea
ke ali'a ne'atakaya vaya'moki lapa'kaeya ali'a
haviya hulapatesaketapa hetitapa lo'kiya o'vai
yafenaki maitapa halove hupateo. 18 Maitapa
halove hu'netapa laku lame alino kati'nea ve'ka
Yisasi Kalaisife afi'netapa Akaeya vaya alino kay-
one nehea ya'afi mai'netapa mako'ae ali'netapa
Kalaisife lapa'kesa afifi nehutapa afitapa alakepa
hutetapa koseo. Anumaya Koti aki alita asaka
hisunana ano hale himamu lo'kiya ya'a meni'ae

henaka'ae akola akai'afi'’ke mi'ko afina haneke
haneke huno hanese. Lamake.

